
КАНТРОЛЬНАЯ РАБОТА ПА КУРСЕ:

“ГІСТОРЫЯ ДЗЯРЖАВЫ І ПРАВА БЕЛАРУСІ”
кантрольная работа з’яўляецца адной з формаў творчай самастойнай працы студэнтаў, якая прадугледжана вучэбным планам. Тэматыка кантрольных работ кожны год пераглядаецца і зацвярджацца на пасяджэнні адпаведнай кафедры (спіс на 2013/2014 вучэбны год прыкладаецца). 
Кантрольная работа павінна прадстаўляцца на кафедру ў вызначаны дэканатам тэрмін.

У працэсе выканання кантрольных работ студэнты набываюць і ўдасканальваюць навыкі навукова-даследчай працы. Яны авалодваюць правільнай метадалогіяй, прыёмамі падбору і сістэматызацыі літаратурнага, дакументальна-прававога, статыстычнага матэрыялу, а таксама ўменнем правільна аналізаваць сабраны матэрыял, рабіць абагульненні і адпаведныя вывады. Паступова ў студэнта фарміруецца і развіваецца навуковае мысленне, выпрацоўваюцца навыкі самастойнага выкладання і афармлення вынікаў навукова-даследчай працы.

У ходзе напісання кантрольнай работы студэнт павінен прачытаць, асэнсаваць асноўную і дадатковую літаратуру, выбраць патрэбны матэрыял, зыходзячы з вызначаных раздзелаў. Трэба мець на ўвазе, што на юрыдычным факультэте да паслуг студэнтаў бібліятэка і лабараторыя заканадаўства, а таксама алфавітныя і прадметныя каталогі на кафедрах. 

Асноўнай формай вывучэння літаратуры з’яўляецца вядзенне канспекта прачытаных кніг, навуковых артыкулаў, заканадаўчых актаў. Як правіла, запісы робяцца сваімі словамі. Абзацы, асобныя палажэнні і сказы, узятыя цалкам з тэкста, пішуцца ў двукоссях з указаннем канкрэтнай старонкі. Гэта неабходна для наступных спасылак у кантрольнай работе на адпаведную крыніцу. У канспекте пажадана адразу на палях адзначыць, да якога раздзелу работы належыць дадзены матэрыял, а таксама запісваць свае думкі, меркаванні, сумненні і пытанні адносна тых ці іншых палажэнняў. Незразумелыя палажэнні і тэрміны патрэбна ўдакладняць у справачнай і энцыклапедычнай літаратуры. 

Пры вывучэнні літаратуры студэнту неабходна крытычна ставіцца да крыніц, якія ён выкарыстоўвае, асабліва да тых, што былі выдадзены ў дарэвалюцыйны перыяд. У шэрагу з іх можна сустрэць супярэчлівыя погляды, састарэлыя навуковыя тэорыі, недастаткова лагічна абгрунтаваныя вывады, недакладны фактычны матэрыял, памылковую інтэрпрэтацыю і г.д. Менавіта таму ў ходзе разгляду тэмы патрэбна выпрацаваць уласны погляд на разгледжаныя пытанні. Пасля канспектавання неабходнага літаратурнага матэрыялу яго трэба асэнсаваць, вылучыць патрэбныя палажэнні, сістэматызаваць па адпаведных раздзелах і параграфах, праверыць цытаты, удакладніць статыстычныя дадзеныя, якія можна аформіць у выглядзе табліц. На найбольш важныя і спрэчныя палажэнні заканспектаванага літаратурнага матэрыялу павінны абавязкова афармляцца спасылкі.

Вельмі станоўчым момантам у рабоце будзе выкарыстанне матэрыялаў навуковых і навукова-практычных канферэнцый, якія амаль штогод праводзяцца на юрыдычным факультэце БДУ, у Нацыянальнай Акадэміі навук, Акадэміі кіравання пры Прэзідэнце Рэспублікі Беларусь, Гродзенскім дзяржаўным універсітэце і іншых установах, а таксама выкарыстанне навуковых артыкулаў, змешчаных у юрыдычных, гісторыка-прававых, гістарычных часопісах.

На першай старонцы ўказваюцца: вучэбная дысцыпліна, па якой выканана работа, прозвішча студэнта, курс, група і нумар залікоўкі. На другой старонцы пазначаецца тэма работы (або №№ пытанняў), а таксама яе змест (аглаўленне). З трэцяй старонкі пачынаюцца ўводзіны, у якіх можна пазначыць мэту напісання работы, актуальнасць абранай тэмы, даць ацэнку сучаснага стану праблемы, ахарактарызаваць літаратурныя крыніцы.

Кантрольная работа павінна, як правіла, уключаць наступныя структурныя часткі: тытульны ліст, змест з падзелам на пэўныя структурныя адзінкі (главы, параграфы і інш.) і з указаннем старонак размяшчэння, асноўную частку работы (непасрэдна яе змест), заключэнне, спіс выкарыстаных крыніц (бібліяграфію).У кантрольнай магчымы і дадатак (схемы, графічны матэрыял і інш.). 

Змест, склад і паслядоўнасць размяшчэння матэрыяла кантрольнай работы залежаць ад канкрэтнай і яе асаблівасцей. У працэсе напісання работы трэба звяртаць увагу на лагічную паслядоўнасць выкладання матэрыялу, пераканаўчасць аргументацыі, сцісласць і дакладнасць фармулёвак, канкрэтнасць выкладання вынікаў даследавання. У тэксце не дапускаюцца скарачэнні слоў (акрамя агульнапрынятых) і прымяненне для вызначэння аднаго і таго ж паняцця розных тэрмінаў.

Галоўным патрабаваннем да напісання работы з’яўляецца самастойнасць у выкладанні матэрыялу. Нельга механічна перапіс-ваць тэксты літаратурных крыніц, а таксама выпадкова падбіраць матэрыял і фактычныя данныя без сувязі з тэмай і планам работы. Увесь матэрыял павінен быць паслядоўным і ўзаемазвязаным на падставе агульнай ідэі і асноўнага зместу.

Абавязковымі ў рабоце з’яўляюцца: вывучэнне нарматыўнага матэрыялу па тэме і афармленне спасылак на выкарыстаныя крыніцы. Асноўныя палажэнні і вывады работы трэба тэарытычна даказаць і падмацаваць спасылкамі на думкі адпаведных вучоных -- спецыялістаў па даннай праблеме і абавязкова – спасылкамі на дакументальна-прававы матэрыял.  Студэнт абавязаны паказаць, што самастойна знаёміўся з літаратурнымі і дакументальна-прававымі  крыніцамі, таму ў рабоце павінны быць цытаты з адпаведных помнікаў права. Пры разглядзе дыскусійных пытанняў прыводзяцца, як правіла, пазіцыі ўсіх вучоных (са спасылкамі на адпаведныя кнігі, артыкулы), выказваюцца ўласныя меркаванні па азначанай праблеме.

Заключэнне павінна ўтрымліваць кароткія абагульняючыя вывады па рабоце з вызначэннем таго новага, чаго дасягнуў студэнт пры распрацоўцы дадзенай тэмы. Могуць утрымлівацца і рэкамендацыі паводле выкарыстання атрыманых вынікаў.

Загалоўкі раздзелаў асноўнай часткі работы, а таксама загалоўкі “УВОДЗІНЫ”, “ЗАКЛЮЧЭННЕ”, “СПІС ВЫКАРЫСТАНЫХ КРЫ-НІЦ” і інш. размяшчаюцца ўверсе, пасярэдзіне ліста.

У канцы работы прыводзіцца спіс выкарыстанай літаратуры. Як правіла, ён даецца ў алфавітным парадку, аднак нарматыўна-прававы матэрыял, затым статыстычна-архіўны змяшчаецца наперадзе, замежная літаратура - ў канцы спіса. Пры складанні спіса неабходна прытрымлівацца правілаў бібліяграфіі: указваць прозвішча і ініцыялы аўтара, назву кнігі (артыкула, тэзісаў), месца і год выдання.

Работа пішацца выразным, разборлівым почыркам, з палямі, або прадстаўляецца ў друкаваным выглядзе на стандартных лістах паперы прыкладным памерам 203 х 288 мм. (адлегласць паміж радкамі павінна складаць два інтэрвалы).  Абзацы пачынаюцца з чырвонага радка. Кантрольная работа павінна быць падшыта. Прыкладны аб’ём яе - не больш 18 машынапісных старонак. Першай старонкай работы з’яўляецца тытульны ліст, на другой старонцы змяшчаецца план работы, затым ідуць уводзіны. У канцы работы ставіцца подпіс аўтара і дата выканання работы.

ТЭМАТЫКА кантрольных работ

(студэнт выбірае нумары двух пытанняў адпаведна апошняй лічбы залікоўкі: адно пытанне па дарэвалюцыйнаму перыяду і адно - па савецкаму перыяду гісторыі дзяржавы і права Беларусі)
Пытанні па дарэвалюцыйнаму перыяду

1. Міжнародныя пагадненні і васальныя дагаворы–крыніцы старажытнага беларускага права.

2. Адміністрацыйна-тэрытарыяльная рэформа на Беларусі ў ХVI–ХVІІ ст.

3. Прававое становішча шляхты на Беларусі ў ХV–ХVІІ ст. 

4. Прававое і сацыяльнае становішча сялян Беларусі ў ХVІ ст.

5. Прававое і сацыяльнае становішча мяшчан Беларусі ў ХІ–ХVІІ ст.

6. Вышэйшыя органы ўлады ў Вялікім княстве Літоўскім у ХV–ХVІІ ст. 

7. Мясцовыя органы дзяржаўнай улады на Беларусі ў ХV–ХVІІ ст. 

8. Органы кіравання ў гарадах Беларусі ў ХV–ХVІІ ст. (паводле магдэбургскага права).

9. Агульназемскія граматы (прывілеі)–асноўныя крыніцы права ў ХІV–ХV ст. 

10. Абласныя і валасныя граматы–крыніцы беларускага права.

11. Гарадскія граматы--крыніцы беларускага права.

12. Судзебнік 1468 года--першая спроба кадыфікацыі заканадаўства ў Вялікім княстве Літоўскім.

13. Статут Вялікага княства Літоўскага 1566 года (асноўныя змены і адрозненне ад Статута 1529 года).

14. Статут Вялікага княства Літоўскага 1588 года, яго значэнне і месца ў еўрапейскім заканадаўстве.

15. Канстытуцыйнае права Беларусі ХVІ ст. (па Статутах). 

16. Асноўныя палажэнні грамадзянскага права Беларусі ў ХVІ (па Статутах).  

17. Асноўныя палажэнні працэсуальнага права Беларусі ХVІ ст. (па Статутах). 

18. Судовая рэформа ХVІ ст. на Беларусі.

19. Асноўныя палажэнні крымінальнага права Беларусі ХVІ ст. (па Статутах).
20. Цэнтральныя суды ў Вялікім княстве Літоўскім. 

21. Прававая рэгламентацыя і дзейнасць мясцовых судоў для шляхты. 

22. Войтаўска-лаўніцкія  і копныя суды на Беларусі.

Пытанні па савецкаму перыяду

1. Спробы ажыццяўлення ідэі права нацый на самавызначэнне на Беларусі ў 1917–1918 г. г.

2. Беларускі з’езд (кангрэс) 1917 года.

3. Абвяшчэнне Беларускай Народнай Рэспублікі у 1918 г. Устаўныя граматы.

4. Першы з’езд Кампартыі Беларусі. Дзяржаўна-прававое значэнне яго пастаноў. Вызначэнне тэрыторыі Беларускай Савецкай Рэспублікі.

5. Першы ўрад Беларускай ССР і яго Маніфест.

6. Дзяржаўна-прававое значэнне першага з’езда Саветаў Беларускай ССР. 

7. Першая Канстытуцыя Беларускай ССР 1919 года.

8. Аднаўленне Беларускай ССР у 1920 г. Дапаўненні да Канстытуцыі БССР. 

9. Дзяржаўна-прававое значэнне Другога з’езда Саветаў Беларускай ССР. 
10. Беларускія ўрады і іх дзейнасць у першыя гады існавання БССР.

11. Дагаворныя адносіны паміж БССР і РСФСР у 1920-я г.
12. Палітыка нацыянальна–дзяржаўнага будаўніцтва ў БССР у 1920-я г.
13. Крымінальнае і крымінальна-працэсуальнае права Беларускай ССР у 1920–1930-я г.
14. Грамадзянскае і грамадзянска-працэсуальнае права Беларускай ССР у 1920-1930-я г.
15. Канстытуцыі  БССР 1927 і 1937 гадоў. 
16. Развіццё права Рэспублікі Беларусь у 1990-я гады (на прыкладзе грамадзянскага, крымінальнага, зямельнага, экалагічнага, крымінальна-працэсуальнага, грамадзянска-працэсуальнага і іншых галін права). 

